MINUTI 

KAMRA TAD-DEPUTATI

IT-TNAX-IL PARLAMENT

GRUPP PARLAMENTARI DWAR IL-KAPITALI EWROPEA TAL-KULTURA 
LAQGĦA NRU. 6
It-Tlieta, 2 ta’ Diċembru 2014  

Il-Grupp Parlamentari dwar il-Kapitali Ewropea tal-Kultura ltaqa' fil-Palazz, il-Belt Valletta,  fis-7.25 p.m.
L-Onor. Deo Debattista, President tal-Grupp, ippreseda.
PREŻENTI:  L-Onor. Claudette Buttigieg (sostitut tal-Onor. Mario de Marco) u l-Onor. Francis Zammit Dimech.
ASSENTI: L-Onor. Luciano Busuttil.

TALBA

L-Iskrivan tal-Grupp qal it-talba.
MINUTI

Il-Minuti tal-laqgħa Nru. 5  li saret fit-22 ta’ Lulju 2014 kienu konfermati.

LAQGĦA MAL-ONOR. OWEN BONNICI, MINISTRU GĦALL-ĠUSTIZZJA, KULTURA U GVERN LOKALI, U MAS-SUR JASON MICALLEF, CHAIRMAN TAL-FONDAZZJONI VALLETTA 2018, DWAR IL-PROĠETT: IL-BELT VALLETTA KAPITALI EWROPEA TAL-KULTURA 2018 - KONTINWAZZJONI
Minbarra l-Onor. Owen Bonnici, Ministru għall-Ġustizzja, Kultura u Gvern Lokali, u s-Sur Jason Micallef, Chairman tal-Fondazzjoni Valletta 2018,  kien preżenti u ħa sehem ukoll Dr Karsten Xuereb, project co-ordinator mal- Fondazzjoni Valletta 2018.
F’din il-laqgħa ġew diskussi prinċipalment l-aspetti li ġejjin:-
i. It-tindif: Il-Ministru għall-Ġustizzja, Kultura u Gvern Lokali informa lill-Grupp li (a) irriżulta li l-Kunsill Lokali tal-Belt ma kienx f’pożizzjoni li jalloka aktar riżorsi għat-tindif però l-Ministeru għat-Trasport u l-Infrastruttura kien lest li jalloka numru ta’ ħaddiema sabiex jgħinu fit-tindif tal-Belt u (ii) rigward il-ħmieġ taż-żwiemel tal-karozzini rriżultalu li kien hemm sentenza tal-Qorti tal-Maġistrati fejn it-tagħmir li kien hemm il-ħsieb li jintuża kien jikkawża fastidju liż-żwiemel u allura fid-dawl ta’ dan huwa kien qed jitlob il-parir tal-Avukat Ġenerali dwar kif wieħed għandu jimxi.
ii. Restawr/manutenzjoni ta’ bini fil-Belt: il-Ministru għall-Ġustizzja, Kultura u Gvern Lokali informa li (a) kienet se tingħata prijorità lir-restawr ta’ bini pubbliku fil-Belt u (b) fir-rigward ta’ binjiet tal-privat fil-Belt kien hemm diversi diffikultajiet ta’ natura legali u xorta oħra sabiex il-Gvern jintervjeni direttament fir-restawr tagħhom u allura l-aħjar rimedju aktarx kien li l-Gvern jagħmel skemi, pereżempju, inċentivi finanzjarji jew fiskali sabiex is-sidien jirrestawraw il-bini tagħhom liema proġett jista’ jikkwalifika għall-fondi Ewropej taħt l-urban regeneration.
iii. Kummenti mis-Sur Mario Philip Azzopardi, Direttur Artistiku tal-Proġett V.2018: l-Onor. Francis Zammit Dimech u l-Onor Claudette Buttigieg irreferew għall-kummenti dispreġjativi li s-Sur Mario Philip Azzopardi, direttru artistiku tal-Fondazzjoni V.2018, kien għamel fuq mezzi tas-social media fir-rigward ta’ reliġjon ewlenija u saħqu li dawn il-kummenti kienu inaċċettabbli aktar u aktar fid-dawl tal-fatt li skont il-kundizzjonijiet li fuqhom il-Belt Valletta rebħet id-dritt li tkun il-Belt Kapitali Ewropea tal-Kultura għall-2018, dan il-proġett kellu jippromwovi t-tolleranza, l-integrazzjoni u d-diversità fir-reġjun tal-Mediterran u Ewropew.  L-Onor. Francis Zammit Dimech staqsa jekk is-Sur Azzopardi għamilx apoloġija pubblika hu stess dwar dan il-każ u jekk saret xtaq id-dettalji tagħha.
Il-Ministru għall-Ġustizzja, Kultura u Gvern Lokali rrimarka li anke hu kien interpreta dawk il-kummenti bl-istess mod li esprimew l-Onor. Membri u li dan lilu kien inkwetah ħafna però meta huwa kellem lis-Sur Mario Philip Azzopardi dan aċċertah li l-kummenti kienu indirizzati lejn l-ISIS u mhux lejn l-Islam u filwaqt li wera d-dispjaċir profond tiegħu għal mod kif kienu interpretati l-kummenti tiegħu kien qabel li jirtirhom immedjatament.  Il-Ministru Bonnici żied jgħid li l-Fondazzjoni V.18 kienet ħarġet stqarrija fejn ingħad li hi ma taqbilx ma’ dawk il-kummenti u li s-Sur Azzopardi kien qiegħed għamel apoloġija dwar dan.

Is-Sur Jason Micallef, Chairman tal-Fondazzjoni V.18, spjega li l-Fondazzjoni ma kienetx dipartiment tal-Gvern u allura l-istqarrijiet tagħha ma tagħmilhomx permezz tad-Dipartiment tal-Informazzjoni imma toħroġ press statements fil-ġurnali kif fil-fatt sar f’dan il-każ. 

Fuq talba tal-Onor. Francis Zammit Dimech, il-Ministru Bonnici qabel li fil-laqgħa li kien imiss jingħata tagħrif dwar il-proċess tal-għażla tat-tliet diretturi artistiċi, jiġifieri, is-Sur Mario Philip Azzopardi mal-Fondazzjoni V.2018, Dr Michelle Castelletti mal-Malta Arts Festival u Dr Toni Sant maċ-Ċentru għall-Kreattività St James Cavalier.  
iv. Rappurtaġġ Fuq il-Progress ta’ Proġetti Kapitali:  Fuq talba tal-Onor. Zammit Dimech kien hemm qbil li sabiex dan il-Grupp jilħaq aħjar l-għanijiet li għalihom twaqqaf, fil-laqgħat li kien imiss jibda jingħata regolarment rendikont bil-miktub tal-progress li jkun qed isir l-aktar fuq il-proġetti kapitali - li kienu se jirrappreżentaw il-legat tal-Proġett V.18 - b’aċċenn fuq it-timeline li matulu kellhom jitlestew kif ukoll dwar il-finanzjament tagħhom u dan għall-fini ta’ skrutinju u kontabilità.  Saret talba wkoll dwar x’ moniteraġġ kien qiegħed isir fil-livell Ewropew.
L-Onor. Deo Debattista, President tal-Grupp, ġibed l-attenzjoni li fid-diversi laqgħat li kienu diġà saru dan il-Grupp verbalment ingħata informazzjoni b’mod regolari fuq il-proġetti kapitali kemm miċ-Chairman tal-Fondazzjoni V.2018 u anke mis-Segretarju Parlamentari l-Onor. Josè Herrera u l-Ministru Owen Bonnici.
Is-Sur Jason Micallef għamel dawn ir-rimarki: 
a) ftit ġranet qabel fi Brussell kienet għadha kif saret it-tieni laqgħa tal-informal evaluation and monitoring group fejn ġew imwieġba mistoqsijiet b’rabta mal-andament ta’ dan il-proġett u li fl-2015 dawn il-laqgħa kienu se jinżammu b’mod formali u r-rapport li tagħmel il-Kummissjoni jkun jista’ jitressaq għall-konsiderazzjoni ta’ dan il-Grupp;
b) Strait Street: l-Awtorità ta’ Malta għall-Ambjent u l-Ippjanar (MEPA) stabbiliet designated areas f’din it-triq għall-attività kulturali/kummerċjali/ta’ divertiment u kien hemm il-ħsieb li jsiru public/private partnerships fl-iżvilupp ta’ xi bini pubbliku li hemm fiha. Ix-xogħol preparatorju kien tlesta u fil-fatt kien se jinbeda x-xogħol ta’ resurfacing u ta’ street lighting and furniture.
c) Il-Biċċerija l-Antika: b’rabta mal-iżvilupp ta’ dan is-sit saret applikazzjoni għall-finanzjament taħt il-Fond Strutturali Ewropew sabiex isir proġett ta’ cultural incubation;

d) Is-Suq l-Antik: inizjalment kien hemm 20-il entità li wrew interess fil-proġett tas-Suq l-Antik  u l-proċess tal-għażla kien wasal fil-final tant li l-konsorzju magħżul kien se jitħabbar fi kwestjoni ta’ ġranet u li x-xogħol kien se jibda bl-2015;
e) Masterplan għall-Belt Valletta: dan il-pjan kien se jkopri r-riġenerazzjoni tal-Belt għall-25 sena li ġejjin fid-diversi aspetti wiesa’ tagħha u dwar dan kienet se ssir konsultazzjoni mhux ristretta għall-Beltin biss imma fuq skala nazzjonali peress li l-Belt hi l-kapitali tal-pajjiż kollu; 

f) Bid Book: filwaqt li l-bid book kellu jiġi rispettat, kien hemm element ta’ flessibbiltà u ta’ tibdil fit-twettiq tiegħu u dan anke għall-fatt li f’ċerti każi rriżulta li ma kienetx saret riċerka profonda biżżejjed kemm mil-lat ta’ finanzjament u anke peress li nstab li xi proprjetajiet indikati ma kienux tal-Gvern; u
g) Koordinament: sabiex l-ippjanar u t-twettiq tal-proġetti jimxu b’ritmu tajjeb u b’mod koordinat kien twaqqaf bord b’rappreżentanza wiesa’ mill-Fondazzjoni V.2018, il-MEPA, l-Uffiċċju tal-Prim Ministru, id-Dipartimenti tal-Artijiet u tal-Kultura, il-Ministeru għat-Trasport u l-Infrastruttura, il-Grand Harbour Regeneration Consortium (GHRC) u l-komunità tan-negozju.
Dr Karsten Xuereb, project co-ordinator mal-Fondazzjoni V.2018, informa li fi ftit ġranet oħra kien se jiġi ppubblikat ir-rapport annwali fejn kienet se tingħata ħarsa b’ċertu dettall lejn dak li ġara fl-2014 u dak li kien ipproġettat li jsir matul l-2015,  liema rapport kien se jkun aċċessibbli għal kulħadd.
Il-President tal-Grupp għalaq billi fakkar li kif kien miftiehem aktar ’il quddiem, għal-laqgħa li jmiss kellhom jiġu ppreżentati rendikont bil-miktub dwar il-progress tax-xogħlijiet kapitali u l-finanzjament tagħhom kif ukoll tagħrif dwar il-proċess li wassal għall-ħatra tat-tliet diretturi artistiċi.
Fit-8.20 p.m. il-Grupp aġġorna  għal data u b’aġenda li kellhom jiġu komunikati aktar tard.

